
HAINBAT FRONTETATIK –instituzionala, mediatikoa
eta ideologikoa, denak kapitalismoaren zerbitzura–
sinetsarazi nahi digute klase borroka hil dela, iragane-
ko zerbait dela, XIX. mendekoa edo, obreroak euren
nagusien esklabo zirenekoa. Bada ez. Klase borroka
ez da hil. Bizirik eta indartsuago dago. Aste honetan
Maiatzaren Lehena ospatuko da mundu osoan. Hain
justu, egun horretan gogoratzen da 1886an hainbat
langile hil zituztela zortzi orduak defendatzeagatik,
Amerikako Estatu Batuetako ugazabek lan egun luze
eta nekagarriak inposatzen zituzten garaian. 

128 urte geroago, egoera aldatu da, baina zenbait
gauzatan okerrera. Orain, lan egin ahal izatea aldarri-
katzen da. Sei milioi lagun inguru daude langabezian
Espainiako Estatuan; 225.000 baino gehiago Euskal
Herrian. Gazteen artean langabezia tasa %50etik
gorakoa da. Emakumeek berdintasun faltaren ondo-

rioak jasaten dituzte. Sortzen den enplegua prekarioa
da, soldatak gero eta baxuagoak dira eta eskubide
laboralak galdu dira. Behin-behinekotasuna eta azpi-
kontratatzea ohikoak dira. Ondorioz, lan baldintzak
eta segurtasuna gero eta kaskarragoak dira. Apirilaren
28an Laneko Segurtasun eta Osasunaren Nazioarteko
Eguna izan da; langile klasearen osasuna eta bizitza
lehenetsiko duen eredu soziala aldarrikatu da. 

Egoera hori sistema kapitalistak sortu du, bere gober-
nuen laguntza ordainezinari esker, politika antisozialen
kudeatzaile soil baitira. Eta errealitate horrek kokatzen
gaitu klase borrokaren erdian. Ez, ez da hil. Sindikatuek,
alderdi politikoek eta gizarte erakundeek ez
lukete ikuspegi hori galdu behar.

Juan Mari Arregi

Klase borroka ez da hil

Euskeraren Jatorriak euskoiberismoa 
izango du oinarri 9. biltzarrean

EUSKERAREN JATORRIAREN 9. Bil-
tzarra maiatzaren 10ean izango da,
Gernika-Lumon (Bizkaia). Aurten
euskoiberismoa izango da ardatz
eta iberierari buruzko lau ikerketa
lan aurkeztuko dituzte. Luis Silgo
ikerle valentziarrak iberieraren eta
euskararen arteko harremanak zer-
tan diren azalduko du; Antonio
Arnaiz madrildarrak bien arteko
harremana historikoki nola deusez-
tatu nahi izan duten kontatuko du;
eta Jabier Goitiak Iberiako toponi-
miaren eta euskararen arteko harre-
manak toponimian eta terminolo-
gian utzitako aztarnez hitz egingo
du. Goizeko laugarren hizlaria Vir-
gilio Correia portugaldarra izango

da eta hura penintsulako hego-
mendebaldeko idazkeraz eta dau-
den teoria berriez mintzatuko da.

Bazkalondoren Gernikako Arbo-
la bisitatuko dute, haritzaren esa-
nahi mitologikoaz aritzeko. Arra-
tsaldean beste hainbat hitzaldi
izango da. Horien artean Edo
Nyland kanadarrak euskara hizkun-
tza indoeuroparren oinarria dela
dioen teoria azalduko du. Jardun
labur horretaz gain, bezperan, hila-
ren 9an, arratsalde osoko mintegi
berezia eskainiko du eta bizitza
osoan egindako ikerketa lanak lan-
duko ditu. Hilaren 10eko egitaraua-
ri jarraiki, Jorge Ribero-Menesesek
Iruña-Veleia izango du hizpide.

Udaletan euskara
erabiltzeko planak hizpide

Udaltop Soziolinguistika
jardunaldietan

AURTEN BAT EGIN DUTE udaletako
Euskara Zerbitzuek eta Soziolin-
guistika Klusterrak, eta elkarrekin
antolatu dituzte Udaltop Soziolin-
guistika Jardunaldiak. Maiatzaren
15 eta 16an egingo dira Gipuzkoa-
ko Lasarte-Orian. 

Euskara erabiltzeko planak: elkarre-
kin berritzen izenburua ipini diete
jardunaldiei eta udalei begira jarriko
dira. Euskara planak garatzeko
oinarriei buruz arituko dira Iñaki
Martinez de Luna, Nekane Goikoe-
txea eta Juanjo Arrospide.

Ondoren, dagoeneko urte
batzuk lanean ari den Eralan3ko
interbentzioak eta emaitzak azaldu-
ko dituzte. Eibarko eta Lasarte-
Oriako udaletan arduradun politi-
koak linguistikoki ahalmentzeko
edabe magikoaren bila dabiltzala
kontatuko dute, adibidez. Bermeo,
Portugalete eta Zumaiako esperien-
tziak ere entzungai izango dira.
16an, Eusko Jaurlaritzaren Erabile-
ra Planaren V. Plangintzaldia zertan
den entzuteko aukera izango da.

Ezkerretik eskuinera Jabier Goitia eta Luis Silgo, Euskeraren Jatorriaren biltzarrean
arituko diren ikerlarietako bi.


